
  Ён застаўся сіратой малым хлапчуком, як скончылася 10 гадоў. Памёр яго бацька ад воспы. Пры бацьку, бывала, кабылу паглядзіць або валоў папасе, — столькі з яго і работы было. Як памёр бацька, гаспадарка развалілася, бо Цішка не мог правіць, ды неяк і не цікавіўся ёю.


  Павядзе кабылу пасвіць, возьме кніжку з сабою, як зачытаецца, дык толькі суседава пуга прывядзе яго да рэчаіснасці, што кабыла даўно ў аўсе ходзіць. Чытаць ён навучыўся неяк надта борзда — ледзь не сам сабою, а пісаць доўга не ўмеў. А калі пайшоў у школу, вучыўся вельмі добра. Толькі вучыцца доўга не прыйшлося, трэба была зарабляць.


  Стаў Цішка батраком, доўга на пана працаваў, а пасля на франтах бадзяўся. Спярша пры цары, а далей і за справу пралетарыяту паваяваў з данскімі казакамі, чэхаславакамі і палякамі. Быў на Дану, быў у Сталінградзе, у Калачы, у Камышыне, Саратаве, абхадзіў амаль усю Беларусь у час барацьбы з палякамі.


  Вярнуўшыся дадому, Цішка ўзяўся за гаспадарку, а ра­зам і за грамадскую працу. Чаго толькі не рабіў Цішка ў гэтай галіне: і ў сельсавеце дапамагаў, і спісы па сельскагаспадарчаму падатку пісаў, і ў раёне працаваў і па пісарскай частцы і па адміністрацыйнай. Раз ледзь яго бандыты не забілі. Папаўся ён у лесе ім, як прадпадатак збіраў. Добра яшчэ, што конь добры быў і яму ўдалося ўцячы. Увесь час марыў аб навуцы, прасіўся ў ячэйцы, каб паслалі куды-небудзь вучыцца, але доўга гэта яму не ўдавалася.


  Зноў на руках працоўныя мазалі з’явіліся, бо прыходзілася працаваць на даных яму трох дзесяцінках. Пакуль справа добра ішла, нават гаспадарку завёў. Але як на грэх з жонкаю пачаліся не лады. Прыглянуўся ёй адзін мужчына, і пачаліся спрэчкі і непаразуменні. Цярпеў Цішка доўга, а пасля вырашыў, што лепей за ўсё трэба ехаць вучыцца і такім чынам выбавіць сябе і жонку ад непрыемнага становішча. А там відаць будзе. Можа, раздумаецца, бо вельмі цяжка яму было — жонку ён дужа любіў.


  Доўга не ўдавалася яму справа з вучобай, але нарэшце дабіў­ся свайго, і вось ён ва універсітэце.


  Па доўгім калідоры універсітэта пахаджала натоўпамі мо­ладзь. Замучаны клопатамі пры выездзе з дому, рознымі пера­шкодамі і бояззю, што яго не пашлюць вучыцца, Цішка Гутарэвіч адчуваў тут сябе здаволеным.


  У час гэтай мітусяніны неяк знікала з кругагляду асноўнае — гэта прагнасць да навукі, але цяпер ён аддаваўся ёй увесь, стараўся ўвабраць у сябе ўсе веды, што выкладаліся тут і часта яму станавіліся незразумелымі надакучлівыя запытанні з боку некаторых няўважлівых студэнтаў, а асабліва аднаго з іх, Таўкача, які любіў задаваць «задзёрыстыя» пытанні кожнаму выкладчыку.


  Мары збываліся, ён — у крыніцы ведаў, і перад ім адчыняліся шырокія, новыя кругагляды. Гутарэвіч любіў вучыцца. Асабліва падабалася яму чытаць, забраўшыся ў дзяржаўную бібліятэку, рабіць выпіскі, заметкі на тэмы пісьмовых прац або па заданні. Любіў ён слухаць лекцыі, асабліва па літаратуры, і ніколі не прапускаў выпадку прыняць удзел у дыспутах і літвечарах. За кароткі тэрмін ён пазнаёміўся амаль з усімі выкладчыкамі і сур’ёзна разглядаў канспекты заданняў з мэтаю іх распрацоўкі. Матэрыял быў вялікі, а часу для распрацоўкі — мала.


  — А ты толькі слухай іх, дык кожны талкуе, што без яго дысцыпліны на свеце жыць няможна, — гаварыў Таўкач. — А трэба злавіць сутнасць, дык далей само пойдзе.


  — Каб сутнасць злавіць, трэба ведаць увесь матэрыял дысцыпліны, — заўважаў Гутарэвіч.


  — А ты вось паслухай і будзеш мець сутнасць па мо­ва­знаўстве. — I, стаўшы ў позу, ён голасам прафесара пра­гаварыў: — Вывучэнне акання, якання, выкання, дзекання і цекання на Беларусі — мае нязмерную важнасць.


  Студэнты рагаталі вясёлым залівістым смехам.


  Гутарэвіч пайшоў у аўдыторыю мовы, каб упэўніцца ў словах Таўкача. Высокі важны прафесар рабіў свае тлумачэнні па мовазнаўстве.


  — Назоўнікі іменныя пры дзеясловах, што азначаюць спакойнае прабыванне на месцы, заўсёды стаяць у прыладным-прэдыкатыўным...


  Было трудна разумець, але Гутарэвіч уважліва слухаў і назіраў. Рабілася ўражанне, як быццам здаровы дрывасек забівае жалезны клін у тоўсты камель палена і без натугі, але з усяе сілы, гакае доўбняй па ім зверху.


  З імпэтам галоднага хватаўся Гутарэвіч за працу, і асабістыя перажыванні станавіліся маленькімі, зусім нязначнымі. Ён улез у навуку з галавой і адчуваў, што ў яго няма грунтоўных ведаў па многіх дысцыплінах. Ён напружваўся і не адставаў ад сваіх сяброў, што мелі сярэднюю асвету. Пад канец заняткаў Гутарэвіч пайшоў у другую аўдыторыю, дзе маленькі, поўны, як святочны піражок, прафесар літаратуры, які выслаўляўся заўсёды кругленькімі, як і сам, словамі і выразамі, што каціліся гарохам з яго рота з мяккімі дзеяслоўнымі канчаткамі беларускага ўсходу, чытаў лекцыю па літаратуры.


  — Калі наш паэт кідае свой погляд на гістарычнае мінулае, то ён ніколі не дае нам шырокіх малюнкаў, — гаварыў ён, перабіраючы маленькія лісцікі заметак, запісаныя макавымі зернеткамі слоў. — Трэба сказаць, што гэты сімвал напамінае нам аналагічны вобраз французскага рамантыка дэ Віньі, — сыпаліся гарошыны і мімавольна лезлі ў памяць.


  «Ну, з гэтым прадметам я лёгка спраўлюся», — думаў Гутарэвіч пад размераны гук прафесарскай лекцыі.


  З таварышамі Гутарэвіч зжыўся, і часта бывала, што ў яго групе ён з’яўляўся самым развітым і дапамагаў другім. Хоць і трудна было вучыцца, але ён першы запісаўся ў гурток ленінізму, дзе рабіў некалькі раз даволі ўдалыя даклады, а калі прыйшлося яму выступіць у падшэфнай вайсковай часці, дык там устроілі яму цэлую авацыю за прамову, якую ён сказаў дэмабілізаваным чырвонаармейцам.


  Так неўзаметку прабегла зіма. Вясною настаў больш цяжкі час. Трывожыла вясна. Кругом бурліла жыццё, а на душы ў Гутарэвіча было цяжка, давіла адзінота. Нікому нічога ён не гаварыў, перажываў у сабе. Дый каму скажаш. Даволі ўжо, што з Таўкача, каторы на гэтым тыдні атрымаў павестку на суд аб разводзе, усе смяюцца.


  «Не, лепей памаўчу», — думаў Гутарэвіч і замест канікулаў узяў на сябе абавязкі тэхнічнага сакратара студкама і дамоў не паехаў. Ды ніхто яго дадому і не прасіў. Лісты атрымоўваліся надта рэдка: адзін, два ў месяц, дзе паведамлялася, што дзеці здаровы, а іншы раз пісала старшая дзевачка, што вучылася ў сямігодцы.


  Першае Мая сустракалі вечарынкай. Было весела, але Гутарэвічу гэты банкет напомніў вясёлыя часы радасных перажыванняў з той, што палюбіла другога і цяпер з ім п’е радасць жыцця.


  «Не, трэба цвёрда рашыць закончыць асвету — вось маё заданне». I ён з удзесяцяронаю сілаю зноў кідаўся ў працу.


  Заканчваўся вучэбны год.


  Раніцаю


  Здранцвела рука. Ногі не варушыліся. Было неяк не па сабе. Усё цела, абгорнутае холадам, адмаўлялася служыць і выпаўняць загады мозгу. У вушах увесь час хтосьці соты раз пераказваў словы: «Гэй, мой конік, гэй, мой сівы»... Гутарэвіч адкрыў вочы. Высока пад столлю, на печы, сядзела двое дзяцей, хлопчык і дзяўчынка, ахінуўшыся дзяружкай. Хлопчык вучыў верш, трымаючы кніжку пры самым носе і нахіляючыся к маленькай газніцы, воўчым вокам блішчэўшай на гзымсе вялікага коміна.


  — А што, мо ўжо паедзем? Скора раніца...


  Перад ім стаяў Пятрок Бык, яго падводчык, усё ў тым жа кажусе з каўняром-засланкаю, у валёнках. Гутарэвіч устаў з пасцелі. Яго праймалі дрыжыкі ад холаду. Праз вокны, пакрытыя тоўстым кажухом белага мядзведзя-марозу, дзьмуў холад. Ложак быў цвёрды, як камень, на голых дошках была наслана кулявая салома ў палец таўшчынёю і заслана раднянай дзяружкай, не бачыўшай вады ад часу свайго нараджэння. Падушка мела многа агульнага з паўтарапудовым мяшэчкам «чатырохнулёўкі» мукі, бо была гэтак жа шчыльна напакавана сечаным пер’ем, якое, нягледзячы на густую палатняную навалачку, вылазіла вострымі асцюкамі праз швы. На гэтым ложку можна было б змясціцца свабодна тром чалавекам, і падгнілыя ўнізе дошкі сведчылі, што тут змяшчалася цэлая сям’я. У галавах ложка стаяла фаса чуць не ў рост чалавека. Як відаць, у ёй было збожжа, бо яна была пакрыта дзяружкай з дранак, якой звычайна засцілаюць сядзенне ў возе. Гутарэвіч надзеў боты і пайшоў мыцца. У кутку пад абразамі стаяў палітураваны стол, а кругом яго некалькі крэслаў. З боку ад іх была прыгожая шафа. Пакой быў даволі вялікі і чысты, з новай падлогай і перагародкай для спальні. Гутарэвіч выйшаў у пярэдні пакой, кухню.


  — А вось над гэтым цэбрам мыйцеся, — сказала гаспадыня, падаючы яму конаўку з вадою і робячы прыемны твар.


  Яе слановыя ногі-валёнкі нязграбна соўгаліся каля чыгуноў рознай велічыні, каторыя яна ўстаўляла ў печ пры дапамозе вілак, падкладаючы пад вілачнік дзеравяны круглячок і, як на калёсцах, закочваючы чыгун далёка ў пастку чырвона-прагнай печы, дзе круцілася бурае полымя смалякоў. У цэбры, над якім Гутарэвіч мыўся, была мякіна. Ад яе несла прэлым пахам доўгай ночы, так што нават яго нос, хворы на хранічны катар, змусіў адвярнуцца. У вадзе былі кусочкі лёду і камячкі снегу, якія шчыпалі твар. Лінуўшы некалькі разоў вадою, Гутарэвіч ступіў ад цэбра, але раптам дзверы адчыніліся і ў хату дзьмухнуў клубам пары белы снегавей. Разам з ім у хату ўплылі дзве белых здані і, нарабіўшы скрыпу на ўсю хату прамерзлымі валёнкамі, пачалі акачанелымі пальцамі страсаць з адзежы снег. Гаспадыня ўзяла венік і, як снегавыя бабы, пачала абмятаць увайшоўшых людзей. Разам з яе рукамі, увіхаючыся паспець за імі, падляталі раздзёртыя ў шматы полы і рукавы яе кажушка, уздрыгвалі вялікія поўныя грудзі, нібы імкнучыся вылезці ў прарэз кашулі, зашпіленай зверху на адзін гузік. Дзяўчынка саскочыла з печы і, узяўшы з-пад партрэта Леніна, што вісеў разам з абразамі, ручнік, падала яго Гутарэвічу. Скора ўсе разам з прыезджымі ўзяліся за снеданне.


  Завіруха супакоілася. Яны выехалі ў раён.


  Конь бег шпарка. За грэбляй пачынаўся лес. Старыя вялізныя елкі толькі ківалі сваімі верхавінамі ў такт ветру. Дарагія ўборы снежных шатаў цяжкімі складкамі ляжалі на вецці. Дарога ляжала шырокаю пухкаю белаватаю пярынаю. Было ціха. Снег павольна тоўстым пластом укрыў усё, што не варушылася, стаяла на месцы. К вечару Гутарэвіч быў у сяле, дзе знаходзіўся райвыканкам, месца яго камандзіроўкі.


  Праверка


  Стрынгель спаў дрэнна. Усю ноч яму снілася нейкая бязглуздзіца. Немаведама, чаму ён не супрацоўнік райвыканкама, а фурман і павінен злавіць вось гэтага старога, хударэбрага каня. Ён і кажа:


  — Гэтага? Гэтага злаўлю!


  Але чуць ён кінуўся за ім, як конь зрабіўся прыгожым жарабцом, храпянуў агнём з ноздраў, падняў трубой хвост і, ударыўшы капытамі, заржаў на ўсё поле, а пасля, адвярнуўшыся да яго, выскаліў свае конскія зубы і зарагатаў.


  — Паслушай, Паша! Да вставай жэ ты, бумагу какую то із РЫКа прынеслі. Вызывают.


  — Мм... Тпру, тпру, тпру!..


  — Паша, да что ты? Очумел что лі? Слышыш, вставай! В РЫК вызывают!


  — А, что? Вызывают! Мм... Кого вызывают?


  — Цебя вызывают. Что с тобой стало? Всю ноч з какімі-то лошадзьмі возішься. Вставай!


  — Ах, да кто куда вызывает? Что ты прыстала?


  — В РЫК цебя вызывают. Сторож говорыл, что равізор з цэнтра прыехал, экзаменоваць по-беларускі будзет.


  Стрынгель усхапіўся і сеў. Рукі церлі вочы, што недаўменна пазіралі ўвакруг.


  — Экзаменоваць по-беларускі... Опяць. Да когда жэ, наканец, оні оставят эту камедзію. Вот уж дзейсьцвіцельна нацпаліціка. Да ведзь это што. Можэт, так, болтовня?


  — Нет, бумагу прынеслі. Одзевайся і пей чай.


  «Бумагу»... Нервова выцягнуў руку за паперкай. На ёй значылася. «Супрацоўніку N раёну X акругі т. Стрынгелю.


  Упаўнаважаны па праверцы правядзення нацпалітыкі ў вашым раёне просіць вас з’явіцца ў РВК з дзелаводствам для асабістай праверкі па белмове. Упаўнаважаны Гутарэвіч».


  Стрынгель яшчэ раз працёр вочы, прачытаў паперу, палажыў яе на падушку і пачаў нацягваць нагавіцы і суконныя панчохі на ногі. «А, ну што ж. Нада ідці. Занесу ему дзелаводсгва. Пусьць любуецца». І ён пачаў шпарка мыцца і адзявацца.


  — Да ты хоць чаю выпей, ведзь ешчо рана. Ревізор тот ешчо наверна сьпіт, — гаварыла жонка


  — Ну і чорт з нім. Чаю не хачу. Рана! Ужэ 10 часов. Спалось скверно. Я пойду.


  Калі ён выйшаў на ганак, то ўбачыў, што з партфелем пад пахай у райвыканкам прэцца начальнік міліцыі. Параўняўшыся, апошні сказаў:


  — Што, і вы на экзамен?


  — А чорт его знает, прыслалі какую-то бумагу явіцца, — адказаў першы, падаючы руку, і дабавіў: — Да вам что, вы там гуторыце на мове, а я, знаеце, не могу одолець этой... Да і вообшчэ счытаю всё это временным.


  Яны ішлі па раз’езджанай вуліцы. З прыгорка, насунуўшы шапку страхі, паглядаў райвыканкам. Поле бялела абрусам. Па балоце, дзе сям-там стаялі стагі сена, падымалі ў неба, як антэны радыё, свае вярхі — высокія жэрдкі на стажарнях. Узгоркі моршчылі свой твар вясёлай ухмылкай марозлівай раніцы. Каля студні дробным боем піянерскага барабана сыпалася гаворка баб. Стукалі вёдры аб зруб, абледзянелы і коўзкі. Каля кааператыву стаяла некалькі фурманак. У неба роўнымі слупамі, як працяг камінны на страсе, віўся рознакаляровы дым у залежнасці ад праменняў сонца, што пырскала з-за ўзгоркаў яскравымі дыяментамі па белым снезе, які рыпеў у ціхім паветры пад нагамі.


  — А глядзеце — гэта ж там нешта ляжыць, — сказаў начальнік міліцыі і рашуча пайшоў па глыбокім снезе к чорнаму прадмету, які, як кот, ляжаў клубочкам на полі за вёскай, воддаль ад дарогі. На снезе відаць былі сляды саней і каня па непарушнай гладзі. Стрынгель застанавіўся.


  — Шапка, — крыкнуў начальнік, падымаючы шапку і варочаючыся назад. — Мусіць, п’яны згубіў, — дадаў ён, стукаючы нагамі па цвёрдай дарозе, каб абабіць з ботаў снег.


  Стрынгель нездаволена агледзеў простую, лахматую, авечую шапку, уласнік якой не адчуваў марозу і згубіў са сваёй хмельнай галавы ахову вушэй, і прагаварыў:


  — Нехорошо. Мне во сне конь смеялся, вы шапку нашлі. Нехорошо.


  — Ды кіньце вы, што тут нядобрае для нас? Глупства ўсё гэта, усё забабоны, — адказаў начальнік, і яны пайшлі ў райвыканкам.


  * * *


  У кабінет старшыні райвыканкама ўваходзілі па адным і прысаджваліся на рамы кушэткі з праламаным сядзеннем і на канапу з вытаракшымі спружынамі, разам з якімі з-пад кармазынавага аксаміту выглядала рагожа. На вялікім крэсле з выдаўленым сядзеннем, падобным да галоднага жывата някормленай жывёлы, сядзеў Гутарэвіч. Абапал яго былі старшыня райвыканкама і старшыня райпрафбюро. Дзелавод увайшоў бокам, правым плячом уперад і на ўсякае пытанне на экзамене крыху згінаўся наўскос, не папраўляючы свайго палажэння. Нават паперу пісаў, седзячы бокам на крэсле. Сакратар па спіску вызываў супрацоўнікаў аднаго за другім.


  — Позвольце войці, — раздаўся ўпэўнены ў сабе голас, і разам з гэтым у кабінет увайшоў Стрынгель. — Вот, чэсць імею быць. Явілся, согласно распоряжэнію вмесце с дзеламі, коі напісаны по-белорускі. — З гэтымі словамі ён палажыў перад Гутарэвічам некалькі «дзел».


  — Прашу садзіцца, — сказаў Гутарэвіч і, узяўшы ў рукі «дзело», запытаў: — Ваша прозвішча, таварыш?


  — Это вы, так сказаць, относіцельно фаміліі? Моя фамілія Стрынгель, да, Стрынгель.


  — А па паходжанню, таварыш Стрынгель, вы хто будзеце? — задаваў па парадку пытанні Гутарэвіч і пералістваў «дзело».


  — Моё проісхождзеніе? Проісхождзеніе моё почці пролетарское, так сказаць: собственносці нікакой не імею.


  Гутарэвічу станавілася весела. Яго асістэнты разгладзілі зморшчкі на тварах і падміргвалі сакратару.


  — Не, вы не зразумелі, — сказаў Гутарэвіч, — к якому стану вы належалі ў царскі час?


  — К какому стану. Вот уж, право, не прыпомню. Да я большэ в городзе ўчылся, всегда в участке пропісывался.


  Гутарэвіч рагатаў.


  — А чым вашы бацькі займаліся? — запытаў Гутарэвіч і зноў засмяяўся.


  Сакратар хітра моргаў вачыма, гледзячы на Гутарэвіча і Стрынгеля. Відаць, агульны вясёлы настрой падбадзёрыў апошняга, і ён сам са здавальненнем сказаў:


  — Родзіцелі земледзеліем занімалісь, но я земледзеліем не занімался. Учілся...


  Гутарэвіч паморшчыўся. На старонцы «дзело» было напісана: «Приговор». «На основаньні ст.ст. №№ уголовнага Кодзекса грамадянак дзярэвні Сітноя N района, X вакрузе Юстыну Хатнюю і Параскеву Зребную за крадеж в капіратыву замка і крыніцы для адмыканьня, адсунуўшы іх свідзэцеляй Ганну Целюк і Рыпіну Кужеля, як родзсцвенікав падсудзімых, лічбіть віну іх даказанай і падлягнуць прімусоваму звальненьню»...


  Далей Гутарэвіч не чытаў.


  — А ваша асвета? — запытаў ён у Стрынгеля.


  — Это образованіе? Да, да! Я понімаю! Я с трецьего курса юрыдзічэского факульцета.


  — А як вы наконт беларускасці?


  — Как я знаю белорускій язык? Да я, знаеце, родзілся в дзерэвне і веліколепно понімаю кресцьянскій говор. Сам я, конечно, ешчо не совсем грамоцен, но умею, так сказаць, нічего...


  — А вы вось напішэце прыгавор, — прапанаваў Гутарэвіч.


  Той сеў і цераз некалькі мінут падаў лісцік. У ім значылася: «На аснові ст ст. №№ уголовнага кадэкса грамадяніна вескі Грибы Янку Біча за даказаннуй краж лошадзы ў гр. местечку X падлягнуць звальненю в доме прынудзыцельной праца на шесть месяцев і уворованага каня вярнуць яе уласьнасьці грамадяніну Илье Грабу».


  Гутарэвіч прабег вачыма па паперцы і зарагатаў, узяўшыся за абломкі ручак крэсла, якое ад яго рухаў гэтаксама паводзіла сваім жыватом і адказвала на яго смех тонкім гукам паламаных спружын. Разам з ім заліваўся сакратар, недаўменна з усмешкай паглядалі асістэнты. Стрынгель вінавата паглядаў на Гутарэвіча і, звярнуўшыся да ўвайшоўшага начальніка міліцыі, прагаварыў:


  — Вот відзіце, ведзь я говорыл, что будет плохо.


  Далей пайшло больш удачна і інцыдэнт са Стрынгелем адышоў на задні план.

  Язэп Мазуркевіч


  Празаік, крытык, краязнавец Язэп Мазуркевіч нарадзіўся ў 1887 го­дзе ў вёсцы Целякава Ігуменскага павета (цяпер Уздзенскі раён Мінскай вобласці). Скончыў Багушэвіцкую настаўніцкую школу, з 1904 года працаваў настаўнікам. Падчас польскай акупацыі (1919–1920) прымаў удзел у партызанскай барацьбе, быў арыштаваны палякамі. Пасля заканчэння вышэйшых Мінскіх курсаў беларусазнаўства выкладаў беларускую мову і літаратуру ў савецка-партыйнай школе ў Віцебску, на рабфаку, у сярэдняй агульнаадукацыйнай школе, адначасова быў супрацоўнікам Віцебскага краязнаўчага музея.


  Пісаць апавяданні пачаў з 1921 года. Першыя апавяданні з’явіліся ў друку ў 1924 годзе. Друкаваўся ў часопісах «Маладняк», «Полымя», у газетах «Заря Запада», «Віцебскі пралетарый» пад псеўданімам Я. Цікавы. У сваіх творах Я. Мазуркевіч раскрываў падзеі грамадзянскай вайны, партызанскай барацьбы на Беларусі, пачатак паваеннага часу. Ён быў адным з арганізатараў і кіраўнікоў Віцебскай філіі «Маладняка» і Беларускай асацыяцыі пралетарскіх пісьменнікаў (БелАПП), дэлегатам першых з’ездаў гэтых арганізацый і Першага ўсесаюзнага з’езда пралетарскіх пісьменнікаў (Масква, 1928), уваходзіў у склад Цэнтральнага Бюро «Маладняка» і БелАПП. Шмат пісаў краязнаўчых нарысаў, аглядных літаратурна-крытычных артыкулаў.


  15 верасня 1937 года быў арыштаваны Віцебскім НКУС і 4 лістапада таго ж года расстраляны на 50-м годзе жыцця.


  1. Друкуецца паводле літаратурнага зборніка Віцебскай філіі «Маладняка» «Світанне», 1927, № 1 (2), дзе апублікаваны ўпершыню.↵


  Падрыхтаванае на падставе: Расстраляная літаратура, Творы беларускіх пісьменнікаў, загубленых карнымі органамі бальшавіцкай улады. Кнігазбор, «Беларускі кнігазбор»: Серыя 1. Мастацкая літаратура, Мінск 2008, 696 с. [8] с.: іл.

  Гэта — своеасаблівая анталогія беларускай літаратуры першай паловы ХХ стагоддзя, у якой сабраны найбольш значныя творы 66 пісьменнікаў, загубленых карнымі органамі бальшавіцкай улады ў 1920–1950-я гады. Сорак чацвёрты том кніжнага праекта «Беларускі кнігазбор».

